
அமைதியான
காலைப் பொழுதில்
சிங்கம் தனக்குப்
பிடித்த மரத்தின்
கீழ் அமர்ந்திருந்தது.
இந்தச் சிங்கம்
மிகவும் சோம்பேறி.
அது அமர்ந்தபடி
“ஊம்...நாம்
உண்ண கொழுத்த மான்
கிடைத்தால் நன்றாக
இருக்கும், இல்லையென்றால்
ஒரு ஆடோ அல்லது
சின்ன குருவி கிடைத்தால்
கூட போதும். ஹும்,  யார்  காட்டுக்குள்
சென்று மானை வேட்டையாடுவது?” என்று யோசித்தது.



 


 "சுலபமான
வழி ஏதாவது இருக்கிறதா? ஆங்...என்ன
உண்ணுவது....” என்று ஆழ்ந்த
சிந்தனையில் மூழ்கியது
சிங்கம்.


 


 சட்டென்று
ஒரு யோசனை வந்தது.
“இன்று
கிராமத்தில் சந்தை
நாள். ஆடுகளை விற்க
வருபவர்கள் தங்கள்
ஆடுகள்  ஓடிப்போகாமல்
இருக்க கட்டிவைத்திருப்பார்கள்.
அந்தச் சமயத்தில்
நாம் அங்கு சென்று
அனைவரையும் பயமுறுத்தி
விரட்டிவிட்டால், நமக்கு
நல்ல ஆடு வேட்டைதான்” என்று திட்டம்
போட்டது.


 


 கிராமத்தை
நோக்கி நடந்தது.
அது மாந்தோப்பைக்
கடந்து, பின் ஓடையைத்
தாண்டி, நெற்வயலை
அடைந்தது. அங்கே
குருவி “டொக்கு
டொக்கு டொக்கு” என்று நெற்கதிர்களைக்
கொத்திக்கொண்டிருந்தது.
அதைக் கண்ட சோம்பேறி
சிங்கம் “நாம் கிராமம்
வரைச் செல்ல வேண்டாம், இதை உண்டு
பசியைப் போக்கலாம்” என்று நினைத்தது.


 


 “ஏய் குருவி, நில்லு.
நான் மிகவும் பசியாக
இருக்கிறேன். 
உன்னை உடனடியாக
உண்ணப்போகிறேன்”என்று கர்ஜித்தது
.


 


 குருவி
மிகவும் புத்திசாலி.
அது சற்றும் பயம்
இல்லாமல் "நான்
தயார், ஆனால்
ஒரு சின்ன விருப்பம்.
நான் அரிசி கேக்


செய்வதற்காக
நெற்கதிர்களைக்
கொத்திக்கொண்டிருந்தேன். 
உனக்கும் சேர்த்து
செய்யும் வரை எனக்கு
நேரம் கொடு. 


 


பிறகு நீ
என்னையும் கேக்கையும்
சேர்த்து உண்ணலாம், சரியா?” என்று முடித்தது.


 "ஓ! சரி சரி
எனக்கும் சேர்த்து
செய். ஆனால் வேகமாகச்
செய். எனக்கு மிகவும்
பசியாக உள்ளது” என்று குருவியிடம்
கட்டளை போட்டது
சிங்கம்.


 


 “நான் கேக்
செய்ய வேறு சில
பொருட்கள் தேவை
அதை கொண்டுவா” என்று சிங்கத்திடம்
கூறியது குருவி.


 


 “சரி, உனக்கு
என்ன தேவை?” என்று கேட்டது
சிங்கம்.


 


 “எனக்கு
சர்க்கரை, பால், வெண்ணெய், வாழைப்பழம், பாத்திரங்கள்
மற்றும் விறகும்
தேவை”என்று
ஒரே மூச்சில் சொல்லி
முடித்தது குருவி.


 


 “சரி சரி, நான் சந்தைக்குப்
போய் வாங்கி வருகிறேன்.
நீ இங்கேயே இரு” என்று கூறி
சிங்கம் சந்தைக்கு
கிளம்பியது.


 


 "சட்டுன்னு
போய் பட்டுன்னு
வா. நடந்து போகாதே
ரயில் வண்டியில்
போ. பாவம் உனக்குதான்
என்னைப்போல் பறந்து
செல்ல சிறகில்லையே”என்று சிங்கத்திற்கு
அறிவுரை கூறியது
குருவி.


 


 


 சிங்கம்
நெற்வயலைக் கடந்து, கால்வாயைத்
தாண்டி, ஒரு வழியாக
ரயில் நிலையத்தை
அடைந்து, ரயிலுக்காக
காத்திருந்தது.

 சிக்கு
புக்கு....சிக்கு
புக்கு....என்று
புகையைக் கக்கிக்கொண்டு
வந்தது ரயில்.
ரயிலைக் கண்ட சிங்கம்
வேகமாக ஓடி "நிறுத்து, வண்டியை
நிறுத்து, நானும்
வருகிறேன்”என்று அலறியது.
அதைக் கண்ட ரயிலின்
ஓட்டுனர் பயத்தால்
இன்னும் வேகமாக
வண்டியைச் செலுத்தி
மறைந்தார்.


 


 “அம்மாடி, நல்ல காலம்
தப்பித்தோம்”என்று பெருமூச்சி
விட்டார்கள் பயணிகள்.


 


 சிங்கம்
தண்டவாளத்தைத்
தாண்டி, பாலத்தைக்
கடந்து மீண்டும்
சந்தையை நோக்கி
நடந்தது.


 


சந்தை, ஊருக்கு
வெளியே இருந்தது.
போய்ச் சேருவதற்கு
நீண்ட நேரம் ஆனது.
அதற்குள் சூரியன்
உச்சியில் ஏறிவிட்டது.



 


சந்தை சுறுசுறுப்பாக
இயங்கியது. மக்கள்
இங்கும் அங்குமாய்
நடந்து கொண்டிருந்தார்கள்.
அவர்களைப் பார்த்து
சிங்கம் “ஏய் மனிதர்களே, எனக்கு
மிகவும் பசியாக
இருக்கிறது. அரிசி
கேக் செய்வதற்காக
குருவி கேட்ட பால், வெண்ணெய், வாழைப்பழம், சர்க்கரை, பாத்திரங்கள், விறகு எல்லாம்
எனக்கு உடனே கொடுங்கள்” என்று உறுமியது.



அதைக் கேட்ட
ஊர்மக்கள் போட்டதைப்
போட்டபடி நான்கு
திசைகளில் சிதறி, கிராமத்தை
நோக்கி ஓடினார்கள்.


 


சிங்கம்
ஒவ்வொரு கடையாக
ஏறி இறங்கி தேடி
தனக்குத் தேவையான
வெண்ணெய், சர்க்கரை, பால், வாழைப்பழம், பாத்திரங்கள்
மற்றும் விறகைச்
சேகரித்தது. அப்போது
அங்கே ஒரு கம்பத்தில்
கட்டப்பட்டிருந்த
ஆடு ஒன்றைக் கண்டது.


 


உடனே சிங்கம்
“ஆஹா பிரமாதம், இனி யாருக்குத்
தேவை அந்தக் குருவியின்
அரிசி கேக். இதோ
இப்போதே  உன்னை 
விழுங்கப் போகிறேன்” என்று ஆட்டைப் 
பார்த்து  கர்ஜித்தது 
சிங்கம்.


 


இந்த ஆடும்
மிகவும் புத்திசாலி.
அது சற்றும் பயப்படாமல் 
சிங்கத்திடம்
"உங்களுக்கு இல்லாததா? உம் உண்ணுங்கள், ஆனால் என்னை
இப்படியா உண்ணப்
போகிறீர்கள்? நீங்கள்
யார்?
பெரிய
ராஜா. இப்படி என்னை
உண்டால் மற்ற மிருங்கங்கள்
உங்களை மிகவும்
கேவலமாக நினைக்கும்”என்று புத்திசாலியான
ஆடு கூறியது.


 


 


சிங்கத்திற்கு
ஒன்றும் புரியவில்லை.
ஆடு தொடர்ந்தது.
“என்னை
மிளகுத்தூள், உப்பு, வெங்காயத்தோடு
சேர்த்து, தீ மூட்டி
மொறு மொறுவென்று
வறுத்தெடுத்து
உண்பார்கள். அதுதான்
சரியான முறை" என்று
கூறியது.


 


இதைக் கேட்ட
சிங்கத்திற்கு
நாக்கில் எச்சில்
ஊறியது. “நீ சொல்வது
போல் செய்கிறேன், நான் உடனடியாக
கிராமத்திற்குச்
சென்று மக்களிடம்
நீ சொன்னதெல்லாம்
வாங்கி வருகிறேன்.
பின் உன்னை முறைப்படி
உண்ணுகிறேன்” என்று கூறி
கிளம்பியது.


 


உடனே ஆடு
சிங்கத்திடம்
“போனேன்
வந்தேன் என்று
வா. நான் அதிக நேரம்
தனியாக பொழுதைப்போக்க
முடியாது. பேருந்தில்
ஏறிச் சென்றால்
விரைவில் கிராமத்தை
அடையலாம்” என்று யோசனை
கூறியது. 


 


சிங்கம்
சந்தையைக் கடந்து, கோயிலைத்
தாண்டி, சாலையை
அடைந்தது. அங்கே
பேருந்திற்காக
காத்திருந்தது.
பாம் பாம் என்று
பேருந்தும் வந்தது.
அதைக் கண்டவுடன்
சிங்கம் “நிறுத்துங்கள்
நிறுத்துங்கள், நானும்
வருகிறேன், காத்திருங்கள்” என்று சாலையே
அதிர்வதுப் போல
கத்தியது.


 


அவ்வளவுதான், சிங்கத்தைக்
கண்ட ஓட்டுனர்
அப்படியே வண்டியைப்
பின்னால் செலுத்தி, வந்த வழியிலே
சென்றார்.


 


"நல்ல வேளை
மயிரிழையில் உயிர்
தப்பித்தோம்” என்று ஒரே
குரலில் சொன்னார்கள்
பேருந்தில் இருந்த
பயணிகள்.


 


ஏமாந்துப்போன
சிங்கம் மீண்டும்
சாலையைக் கடந்து, பாலத்தின்
மேல் நடந்து, தண்டவாளத்தைத்
தாண்டி ஒரு வழியாக
கிராமத்தை அடைந்தது.
அதற்குள் மதிய
வேளை ஆனது. வெயில்
மண்டையைப் பிளந்தது.


 


[image: lion02.jpg]


 


சிங்கம்
சுற்றுமுற்றும்
பார்த்தது. கிராமத்தில்
ஒருவரையும் காணவில்லை.
கோபம் கொண்டு உரத்தக்
குரலில், “ஏய், எல்லோரும்
உடனடியாக வீட்டை
விட்டு வெளியே
வாருங்கள். எனக்கு
மிகவும் பசியாக
இருக்கிறது. நான்
ஆட்டை வறுத்து
உண்ணப் போகிறேன்.
அதற்குத் தேவையான
மிளகுத்தூள், வெங்காயம், எண்ணெய்
மற்றும் விறகை
உடனடியாக தர வேண்டும், இல்லையென்றால்
நான் உங்களை தின்றுவிடுவேன்” என்று ஆவேசமாக
கத்தியது. 


 


சிங்கத்தை
சந்தையில் பார்த்து
பயந்தோடிய ஊர்
மக்கள் இப்போது
அது வருகைக்காக
காத்திருந்தார்கள்.
உடனே ஒவ்வொருவரும்
தங்கள் வீட்டில்
இருந்த, கையில்
கிடைத்த பொருட்களை
எல்லாம் எடுத்துக்கொண்டு
வீதியில் இருந்தபடி, "இந்தா
மிளகுத்தூள், இதோ எண்ணெய், எடுத்துக்கோ
விறகை” என்று
சரமாரியாக பொருட்களை
சிங்கத்தின் மேல்
வீசினார்கள். அத்துடன்
எரியும் அடுப்புக்கரியையும்
அதன் மேல் வீசினார்கள்.



 


அதிர்ச்சியடைந்த
சிங்கம் உயிர்
தப்பித்தால் போதும்
என்று எண்ணி பசி
மறந்து தலைத்தெறிக்க
ஓடியது.


 


சிங்கம்
ரயிலுக்கோ, பேருந்திற்கோ
காத்திருக்காமல், காட்டை
அடைந்தது. அது
காட்டை அடைந்த
போது,
பொழுது
போய் மாலை நேரம்
ஆனது. 


 


பசி மயக்கத்தில்
சிங்கம் கண்ணை
மூடலாம் என்று
நினைத்தபோது, சற்றுத்
தொலைவில் மான்
ஒன்று புல்லை மேய்ந்து
கொண்டிருந்ததைக்
கண்டது. “ஆஹா இந்த
முறை நாம் ஏமாறக்
கூடாது என்று மிக
வைராக்கியத்தோடு
மானை நெருங்கியது.


 


சட்டென்று
அதன் மேல் பாய்ந்து
பிடித்தது. அது
மானிடம் "இதோ பார், இந்த முறை
நான் ஏமாறமாட்டேன்.
உன்னை வறுக்கப்போவதில்லை
அப்படியே உண்ணப்
போகிறேன். எனக்கு
மிகவும் பசியாக
இருக்கிறது” என்றது.


 


மானும்
மிகவும் புத்திசாலி.
அது உடனே “நானா 


உங்களை
ஏமாற்றப் போகிறேன், நான் உங்களுக்காக


காலையிலிருந்து
காத்துக்கொண்டிருக்கிறேன்” என்று சிங்கத்திடம்
கருணையுடன் கூறியது.
அதைக் கேட்டு அதிர்ச்சியடைந்த
சிங்கம் "அப்படியா?” என்று சொல்லி
தன் பிடியைத் தளர்த்தியது.


 


விடுபட்ட
மான் சிங்கத்தின்
அருகில் அமர்ந்து
“ஆமாம், இன்று காலை
நான் வேறொரு சிங்கத்தைச்
சந்தித்தேன். அதற்குப்
பசி இல்லாத காரணத்தால்
என்னை உண்ண மறுத்தது, ஆனால் அது
என் பாதத்தின்
அடியில் எதையோ
எழுதியது. 


 


எழுதிய
பின் அது என்னிடம்
உனக்காக காத்திருந்து, வந்தவுடன்
உன்னை படிக்கச்
சொல்லுமாறு சொன்னது.
அதற்காகத் தான்
நான் காத்துக்கொண்டிருக்கிறேன்” என்று காரணம்
கூறியது மான்.


 


"அப்படியா
எங்கே காட்டு, பார்ப்போம்"
என்று மானின் பாதத்தின்
அடியில் பார்க்க
குனிந்தது சிங்கம்.
"படார்" என்று
சிங்கத்தை எட்டி
உதைத்தது மான்.
என்ன நடந்தது என்று
சிங்கம் அறியும்
முன்,
மான்
துள்ளி குதித்தோடி
காட்டுக்குள்
மறைந்தது.


 


சிங்கத்திற்கு
போதும் போதும்
என்றானது. பசியும்
தீரவில்லை, அடிக்கும்
பஞ்சமில்லை. இனிமேல்
ஒழுங்காக வேட்டையாடி
உணவைத் தேடவேண்டும், அதுதான்
ஒரு சிங்கத்திற்கு
அழகு என்பதை உணர்ந்தது
சிங்கம். 


 


விடிந்ததும்
முறைப்படி வேட்டையாட
முடிவு செய்து, நிம்மதியாக
தன் கண்களை மூடியது
சிங்கம்.

